
Michel Loreau - konferentziako batzorde zientifikoko lehendakaria 

«Dinosauroak galtzearen pareko krisialdi baten atarian egon gaitezke» 

PARIS 

Jende anitz dauka inguruan. Unibertsitateko irakasle honek kargu garrantzitsua du Parisko konferentziaren antolaketan. 

Azken urteetan sekula baino espezie gehiago ari dira galtzen. Zer egin behar da jendea ohartarazteko? 

Gaur egun, espezie galtze tasa gizakia agertu aitzinean baino ehun aldiz handiagoa da. Etorkizunerako proiekzioak anitzez larriagoak dira. Gaur egun ez badugu ezer aldatzen, dozenaka mila espezie galduko dira. Etorkizunean, gutxienez orain baino mila aldiz espezie gehiago desagertuko dira. Baina klima aldaketa kontuan hartuz, proiekzioak oraino katastrofikoagoak dira. 50 urtean espezieen %15 eta %40 bitartean gal daitezke. Dinosauroen galtzearen pareko krisialdi handi baten atarian egon gaitezke. Ez gaude horretan. Oraino posible da bilakaera hobera ekartzea. 

Espezieen galtzea aipatzen delarik, zein dira arrisku handiena jasaten dutenak? 

Hobekien ezagutzen ditugunak ugaztunak eta hegaztiak dira, gehien ikertu ditugulako. Baina intsektu mota anitz mehatxatuak dira gaur egun, adibidez tximeletak. Espezieen %10-30 desagertzeko arrisku handian daude. Baina talde guztietan daude arazoak. Gune akuatikoak mehatxatuagoak dira. Anfibio batzuk arriskuan daude. Eta talde batzuez ez dakigu deus. Bakterioak eta mikroorganismoak ez ditugu ongi ezagutzen. 
Intsektu bat eremu zehatz batean bizi bada, eta eremu horretan harrobi bat egiten badute, intsektu mota hori galduko da. Zergatik da kaltegarria intsektu mota baten galtzea? 

Animaliek, landareek eta mikroorganismoek beharrezkoak diren hainbat produktu sortzen dituzte, ekonomikoki ere baliagarriak direnak. Adibidez, gaur egun erabiltzen diren produktu farmazeutikoen zati handi bat landareetatik, mikroorganismoetatik edota animalietatik dator. Galtzen diren espezie anitz ezagutzen ez ditugulako, ez dakigu etorkizunean zertan baliatu ahal izango genituzkeen. Bigarrenik, arrazoi estetikoak eta kulturalak daude. 

Ingurumenean ere eragina badute espezie horiek. Hitzaldi batean batek azaldu duen bezala, uraren garbitzeko eta zikinkeriak filtratzeko balio dute. Txirla batzuk desagertu ziren erreka batean, eta ondorioz ur zikinak ur garbietara hedatu ziren. 

Bai. Hori da. Bioaniztasuna garrantzitsua da ekologiarentzat. Gauza anitz naturalki egiten dira, gizonaren esku-hartzerik gabe. Eta horiek mesede egiten diote gizakiari. Adibidez, loreen polinizatzea. Bestetik, ekoizpen anitzeko pentzeak produktiboagoak dira. Hainbestetan hautatzen ditugu gehien ekoizten duten landare motak, non ahanzten dugun ez dela hori bakarrik hartu behar kontuan. Sistema naturalak ere badira. Nahikoa da eritasun bat heltzea. Eta mota produktiboena ez da baitezpada erresistenteena. Bioaniztasunak zeharkako betekizuna du. Baina merkatuek ez dute kontuan hartzen. Alta, epe luzean kontuan hartu beharko dute. 
Zein epetan dago arriskua Lurreko biziarentzat? Zer eragin izan dezake orekak arriskuan ezartzeak? 

Ez dugu ongi ezagutzen denboraren izaria. Espezie galtzeek denbora behar dute. Batzuek dozenaka urte, beste batzuek ehunka. 

Gizakiaren bizian zer eragin ukan dezake espezie kopuru handi baten galtzeak? 

Gero eta zailagoa izan daiteke bizitzea, baina ez du erran nahi biziraupena arriskuan ezarriko denik. Espero dut hein horretara iritsi baino lehen arazoa konponduko dugula. 

Galtzen ari diren espezie anitz oihan tropikaletan dira. Oihana gehiegi ustiatzen da, miseriari buru egin ahal izateko. Ez ote dira pobreziaren kontrako borroka eta bioaniztasunaren aldekoa uztartu behar? 

Gune tropikaletan pobreziarengatik bioaniztasunaren egoera larritzen da. Haatik, munduko gune aberatsenen ardura ez da gutxietsi behar. Frantzian bertan espezie andana suntsitu genuen. Gaur egun baliabide gehiago dugu espezieen kontserbatzeko. Pobrezia ez da faktore nagusia. Gaur egungo faktore handienak biziguneen suntsitzeak dira. Hori populazioaren hazkundeari eta garapen ekonomikoari lotua da, eta ekintza horiek epe luzera lituzketen ondorioak ez dituzte neurtzen. Garapen iraunkorrera heltzeko gogoeta sakona egin behar dugu, bereziki hegoaldeko herriei begira. Guztiok dauzkagu ardurak, iparraldeko herriek ere bai. Herri aberatsek ez hain aberatsekiko elkartasunez jokatu behar dute. 

Greenpeace erakundeak Frantziaren «hipokrisia» salatu du, Kongresu hau antolatzen duen aldi berean, frantses enpresa batzuek oihan tropikalak suntsitzen dituztelakoan. 

Europak Frantzia salatu izan du bioaniztasunaren alde ez aski egiteagatik. Ene ustez, konferentzia honen antolaketa keinu baikorra da. Azkenean hasten gara arazoa kontuan hartzen. 

Zientzialariak ados jartzen ote dira bioaniztasuna jorratzeko moduekin? 

Beti badira eztabaidak xehetasunen inguruan, baina harritua naiz zenbateraino bat egiten dugun gai nagusietan. 

Konferentzian anitz aipatu da zientzialariek, jende xeheak eta agintari politikoek ados jarri beharko dutela. Hori erraza ote da? 

Gauzak ez dira hain errazak. Mundu politikoarentzat berria da. Ez du kontzientzia hartu. Heziketa prozedura geldoa da. Iritzi publikoaren aurrean, informatzeko lan zabala egin behar dugu. Aipatzen diren arazoak gai sinbolikoen ingurukoak dira, Pirinioetako hartza bezala. Jendeari anitzez gehiago interesatzen zaio bioaniztasunaren aspektu kulturala eta estetikoa, eta ez ingurumearen defenditzeko baliagarritasuna. Alta, horretaz ohartu behar dute. 

Jende xeheak zer egin dezake bioaniztasunaren babesten lagun-tzeko? 

Ekintza batzuk Estatuak egin beharrekoak dira. Enpresek ere badute zer egin. Norbanakoen artean interesa garatzen ari da. Kontsumo moduan gauzak aldatzen ari dira. Gero eta jende gehiago ari da biologikoki sortuak diren ekoizpenen kontsumitzen. 

